Nafarroako Parlamentuko Mahaiak, 2015eko urriaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea José Javier Esparza Abaurrea jaunak aurkezturiko mozioa, zeinaren bidez Nafarroako Gobernua premiatzen baita abian jar dezan Nafarroako Ubidearen bigarren fasearen eraikuntza.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2015eko urriaren 5ean

Lehendakaria: Ainhoa Aznárez Igarza

MOZIOAREN TESTUA

Unión del Pueblo Navarro (UPN) parlamentu-taldeko kide José Javier Esparza Abaurreak, Legebiltzarreko Erregelamenduan xedatuaren babesean, honako mozio hau aurkeztu du. 

Itoiz eta Nafarroako Ubidea oinarrizko bi zutabeak dira Foru Komunitatearen politika hidraulikoari eta ureztatze politikari dagokienez. 

Nafarroako Ubideak eta haren eremu ureztagarrien transformazioak badute lege oinarri bat eta interes publikoko eta erabilgarritasun sozialeko justifikazio bat, ondokoetatik heldu direnak: Itoizko urtegiaren eta Nafarroako Ubidearen interes orokorra deklaratzen duen uztailaren 8ko 22/1997 Legea; uztailaren 24ko 1664/1998 Errege Dekretuaren bidez onetsitako Ebro ibaiaren arroaren Plan Hidrologikoan jasota egotea; Nafarroako Ubidea egiteko Lankidetza Hitzarmena, Ingurumen Ministerioak eta Nafarroako Gobernuak 1998ko urriaren 19an sinatua; abenduaren 29ko 15/1995 Foru Legea, zeinaren 22. xedapen gehigarriak interes orokorrekotzat deklaratzen baititu, ondorio guztietarako, Nafarroako Ubidea egiteko eta ubidearen eremu ureztagarrian ureztalurrak ezarri eta hobetzeko obrak; Ureztaketen Plan Nazionalaren zirriborroan eremu ureztagarriei buruz eginiko aurreikuspena; eta Nafarroako Foru Komunitatearen Ureztaketen Plana, zeina Nafarroako Gobernuak 1998ko ekainaren 29an eta Nafarroako Parlamentuko Nekazaritza, Abeltzaintza eta Mendi Batzordeak 1998ko abenduaren 2an eginiko bilkuran onetsi baitzuten. 

Hori guztia dela eta, mozio hau aurkezten dugu: 

Nafarroako Parlamentuak Nafarroako Gobernua premiatzen du berehala jar dezan abian Nafarroako Ubidearen 2. fasearen exekuzioa, halako moldez non bermatu eginen baitu eta lehentasuna emanen baitio Erriberak –hain zuzen ere, Nafarroan defizit hidriko handiena duen eremuak– lehen mailako beharrizan bat ase izateari, eta hari ur-hornidura bermatzeari. 

Iruñean, 2015eko irailaren 30ean

Foru parlamentaria: José Javier Esparza Abaurrea

